Cenhadaeth y Deuddeg 
-
gan Catrin Roberts
Cefndir Beiblaidd:
Marc 6:6-14

Cymeriadau:
Simon Pedr, Jwdas, Iago ac Ioan
Offer:


Taflenni

(Iago, Ioan a Simon Pedr yn dod i’r Sêt Fawr / Llwyfan gyda’i gilydd - sefyll/eistedd o gwmpas yn ddiog.  Jwdas yn dod i mewn, taflenni yn ei law)
Jwdas:
OK.  Dyma chi.  Un i bawb. ( y tri yn cymryd taflen)

Ioan:

Beth ydy rhain?

Jwdas:
Copi ysgrifenedig o beth mae Iesu wedi ei ddweud am ein gwaith ni o hyn ymlaen.  Job descriptions swyddogol mewn geiriau eraill.

Iago:
Beth?  Iesu sy wedi rhoi’r rhain i ti?

Jwdas:
Na.  Fi oedd yn meddwl y byddai’n syniad da rhoi popeth i lawr ar bapur.  

Simon Pedr:
(yn darllen)


“Enw’r swydd – disgybl i Iesu o Nasareth, gyda’r posibilrwydd o ddod  yn apostol.


Lleoliad y swydd – gwlad Israel i ddechrau ond bydd cyfle i deithio wrth i’r swydd ddatblygu.”


Beth mae hynny i fod i feddwl?  Dydw i ddim isio teithio.  Mae gen i deulu!

Iago:
(eto yn darllen)

“Cyflog – bendithion Duw a thrysorau lu yn cael eu cadw mewn cyfrif cadw yn y nefoedd.”


O ie!  Pwy sy’n prynu swper i ni heno.

Jwdas:
Paid poeni!  Mae digon yn y pwrs ar hyn o bryd


(taro ei boced gefn à la hysbyseb Asda)

Ioan:
(yn darllen) “Amcanion y swydd

· bod yn bysgotwyr pobl

· cyhoeddi’r newyddion da

· sefydlu Teyrnas Dduw ar y ddaear ac yng nghalonnau pobl

· cyhoeddi edifeirwch a maddeuant

· iacháu’r cleifion”

Simon Pedr:
(yn darllen) “Telerau’r swydd

Peidiwch â mynd â phwrs na bag na sandalau gyda chi; a pheidiwch â stopio i gyfarch neb ar y ffordd.

Pan ewch i mewn i gartre rhywun, gofynnwch i Dduw fendithio’r cartre hwnnw cyn gwneud unrhyw beth arall.  Os oes rhywun yna sy'n agored i dderbyn y fendith, bydd yn cael ei fendithio; ond os nad oes, bydd y fendith yn dod yn ôl arnoch chi. 

 Peidiwch â symud o gwmpas o un tŷ i'r llall; arhoswch yn yr un lle, gan fwyta ac yfed beth bynnag sy’n cael ei roi o’ch blaen chi.  Mae gweithiwr yn haeddu ei gyflog.

Os byddwch yn cael croeso mewn rhyw dref, bwytwch beth bynnag sy'n cael ei roi o'ch blaen chi.  Iachewch y cleifion yno, a dweud wrthyn nhw, ‘Mae Duw ar fin dod i deyrnasu.’  

Ond os ewch i mewn i ryw dref heb gael dim croeso yno, ewch allan i'w strydoedd a dweud,  ‘Dyn ni’n sychu llwch eich tref chi i ffwrdd oddi ar ein traed ni, fel arwydd yn eich erbyn chi! “ 

(chwibanu)

Mae’n siŵr fod Iesu wedi dweud hyn i gyd, ond mae gweld y cyfan i lawr ar ddu a gwyn yn codi ofn!  Sut yn y byd ydyn  ni’n mynd i  lwyddo i wneud hyn i gyd?

Jwdas:
Roeddwn i’n amau bod pobl heb sylweddoli ystyr bod yn ddisgybl i Iesu o Nasareth.

Ioan:
Rhaid i ni gael help i wneud hyn i gyd.

Iago:
Bydd.  Hyfforddiant.  Hyfforddiant Mewn Swydd. Dyddiau HMS cyson.

Jwdas:
Does dim cyllid ar gyfer hynny. Rydw i wedi cael gair â Iesu.  Mae’n dweud bod dim angen i ni boeni o gwbl.

Simon Pedr:
Digon hawdd iddo fo ddweud hynny. Mae Duw yn rhoi gallu arbennig iddo fo. Meddyliwch fel mae o’n iacháu pobl. Jyst fel yna (à la Tommy Cooper)

Jwdas:
Mae Iesu’n dweud  bod ni’n mynd i wneud y pethau yma hefyd.  Mae’n mynd i roi awdurdod arbennig i bob un ohonon ni’r deuddeg.

Iago:
Awdurdod?  Beth wyt ti’n feddwl?

Jwdas:
Dydw i ddim yn gwybod. Rhyw bŵer arbennig.

Simon Pedr:
(wedi bod yn darllen mwy ar y papur)

Aros  funud.  Mae yna sôn yn fan hyn am arestio, a pobl yn ein casáu ni, a fflogio.

 (yn dyfynnu)

“Gwyliwch eich hunain bob amser rhag yr hyn fydd pobl yn ei wneud i chi.  Cewch eich dwyn o flaen yr awdurdodau a’ch chwipio yn eu synagogau.  Cewch eich llusgo o flaen llywodraethwyr a brenhinoedd a’ch cyhuddo o fod yn ddilynwyr i mi,  a byddwch yn tystiolaethu iddyn nhw ac i'r cenhedloedd eraill amdana i.  

Pan gewch eich arestio, peidiwch boeni beth i'w ddweud o flaen y llys na sut i'w ddweud. Bydd y peth iawn i’w ddweud yn dod i chi ar y pryd.  Dim chi fydd yn siarad, ond Ysbryd eich Tad fydd yn siarad trwoch chi.


Bydd dyn yn bradychu ei frawd i gael ei ladd, a thad yn bradychu ei blentyn; bydd plant yn troi yn erbyn eu rhieni, ac yn eu rhoi i’r awdurdodau i’w dienyddio.  Bydd pawb yn eich casáu chi am eich bod yn ddilynwyr i mi, ond bydd y rhai sy'n sefyll yn gadarn i'r diwedd un yn cael eu hachub.  Pan fyddwch yn cael eich erlid yn un lle, dihangwch i rywle arall”.
Jwdas:
Rydw i wedi darllen y darn yna.  Dydw i ddim yn cofio cytuno i ddioddef pan ymunais i â’r Athro. Ond mae’n siŵr mai rhyw protection clause ydy hynny – rhag ofn.  

Iago:
Wel. Rydw i’n mynd i weld Iesu er mwyn cael gwybod sut rydyn ni’n mynd i allu gwneud y gwaith yma.


Y pedwar yn gadael

Llais:
Ioan 15:1-8

